
ISTANA NEGARA

KUALA LUMPUR
TITAH UCAPAN 

SERI PADUKA BAGINDA YANG DI-PERTUAN AGONG XI

SULTAN SALAHUDDIN ABDUL AZIZ SHAH

Assalamualaikum Warahmatullahi Wabarakatuh dan salam sejahtera.


Bersempena dengan Sambutan Ulang Tahun Kemerdekaan negara kita kali yang ke-44 ini, Beta mengucapkan setinggi-tinggi kesyukuran ke hadrat Allah S.W.T kerana dengan limpah kurnia-Nya, aman , makmur dan sejahtera. Beta juga ingin merakamkan rasa terima kasih kepada guru-guru dan murid-murid yang Beta kasihi sekalian kerana dapat menjalani kehidupan dengan penuh semangat dan dedikasi dalam suasana yang harmoni dan bersapu padu. Keamanan dan kemakmuran negara merupakan aset utama bagi sesebuah negara menjana kemajuan. Sebaliknya negara yang kucar-kacir akan mudah mengundang kemunduran, kemurungan, kebejatan ekonomi dan ketidakstabilan politik.

Alhamdullillah, usia kemerdekaan negara kini telah menjangkau 44 tahun. Negara kita telah menghadapi pelbagai peristiwa pahit dan manis. Kita seharusnya berterima kasih dan berhutang budi kepada generasi terdahulu yang banyak berjasa terhadap kesejahteraan negara yang sedang kita nikmati sekarang. Pengorbanan tokoh-tokoh negara seperti Tunku Abdul Rahman Putra Al-Haj, Tun Abdul Razak Husain, Tun Hussein Onn dan kepimpinan sekarang yang diketuai oleh Dato' Seri Dr. Mahathir Mohamad telah berjaya mengangkat nama Malaysia ke persada dunia. Malah, Beta merasa gembira melihat negara kita dapat mengatasi negara-negara membangunan yang lain dari segi pembangunan ekonominya. Pengorbanan mereka sewajarnya dapat meningkatkan semangat patriotisme di kalangan rakyat jelata dan sekali gus dapat diteladani oleh para pelajar hari ini demi memperkasakan jati diri bangsa Malaysia yang bermaruah.


Justeru, Beta menyeru kepada semua rakyat Beta, Khususnya para pelajar dan guru-guru yang Beta kasihi sekalian, agar sentiasa berusaha mengekalkan keamanan dan kehormonian negara yang sedia ada. Aktiviti-aktiviti pendidikan yang bermatlamatkan perpaduan dan pembentukan insan yang seimbang dari segi jasmani, emosi, rohani dan intelek harus dipertingkatkan dari semasa ke semasa.


Sempena sambutan Hari Kebangsaan pada tahun ini marilah kita bersama-sama mengibarkan Jalur Gemilang dengan penuh rasa bangga dan bersyukur. Kita berbangga kerana kita menjadi rakyat Malaysia. Kita bersyukur kerana negara kita aman dan sentoasa. Malaysia telah mencipta banyak kemajuan dan telah mendapat perhatian dunia.

Tema Hari Kebangsaan pada tahun ini 'KERANAMU MALAYSIA' harus dihayati bersama dengan rasa kesedaran yang mendalam di kalangan pelajar semua. Keranamu Malaysia pelajar-pelajar hari ini dapat menikmati suasana pembelajaran yang kondusif. Keranamu Malaysia dunia pendidikan negara sentiasa cemerlang.

Beta harap pelajar serta generasi muda sekalian tekun menghadapi pelajaran, berakhlak mulia dan sentiasa menghormati ibu bapa, pemimpin negara serta meraka yang lebih tua daripada kita.

Selamat menyambut Hari Kebangsaan dan Selamat Maju Jaya

SULTAN SALAHUDDIN ABDUL AZIZ 

Yang di-Pertuan Agong Malaysia

MENTERI PENDIDIKAN MALAYSIA

PERUTUSAN ULANG TAHUN KEMERDEKAAN KE - 44

Assalamualaikum Warahmatullahi Wabarakatuh dan Salam Sejahtera

Terlebih dahulu saya mengucapkan Selamat Merayakan Sambutan Hari Kebangsaan ke - 44 kepada semua pelajar dan warga pendidikan di seluruh negara. Sesungguhnya kemerdekaan negara adalah nikmat yang tidak ada tolak bandingnya dalam kehidupan sesebuah masyarakat. Di samping menikmati kehidupan yang bebas dari belenggu penjajahan, kita juga telah dapat menentukan sendiri hala tuju masyarakat dan negara dalam semua bidang kehidupan termasukkan hal-hal ekonomi, politik dan pendidikan di negara yang tercinta ini.

Oleh itu, marilah kita semua mengucapkan syukur ke hadrat Allah s.w.t kerana limpah dan perkenan-Nya, maka kita semua dikurniakan rahmat kesihatan, negara yang makmur, aman dan harmoni. Mudah-mudahkan rahmat yang dikurniakan ini akan berkekalan, dan tidak diganggu gugat oleh mana-mana pihak, sehingga menjejas dan meruntuhkan apa yang telah dibina sehingga kini. Sebagai warga pendidikan dan generasi pelajar, kita hendaklah memmanfaatkan rahmat yang dikurniakan ini sebagai ruang dan peluang untuk mempuk diri menjadi individu atau ahli masyarakat yang cintakan ilmu dan mempunyai sahsiah yang cemerlang. Dengan menguasai pelbagai disiplin ilmu secara optimum, disertai pula oleh pelbagai kemahiran praktikal yang dapat menyumbang ke arah pembangunan sebuah negara yang maju, aman dan sejahtera. Dengan demikian, kita sebenarnya telah menghayati tema Sambutan Hari Kebangsaan pada tahun ini iaitu 'KERANAMU MALAYSIA'

Para pelajar dan guru yang dikasihi sekalian,

Bagi menghayati tema sambutan Hari Kebangsaan pada tahun ini, saya ingin  mengajak seluruh warga pendidikan dan para pelajar sekelian agar menyoal diri masing-masing tentang apakah sumbangan yang boleh kita beri, bagi menjamin kesinambungan usaha menjadikan negara kita sebagai sebuah negara maju dan makmur. Semua pihak hendaklah memberi tumpuan atau fokus kepada amanah dan tanggunjawab masing-masing dengan penuh komitmrn dan dilakukan dengan cara yang paling berkesan. Usaha menguasai pelbagai kemahiran, menggunakan segala sumber dan menggembleng potensi yang ada seharusnya menjadi tradisi yang diamalkan oleh semua pihak. Kita perlu tekun dan bersungguh-sungguh dalam melaksanakan semua tugasan, mampu menangani segala cabaran dan berupaya mengatasi segala halangan yang wujub. Dengan ini, semangat 'KERANAMU MALAYSIA' dan semangat 'MALAYSIA BOLEH' akan terpupuk dengan subur dan sekaligus dapat pula diterjemahkan dalam kehidupan seharian.

Para pelajar dan guru-guru sekalian,

Usia kemerdekaan negara kita telah menjangkau 44 tahun. Dalam tempoh tersebut, sudah tentulah banyak perkara yang telah dilakukan oleh pemimpin-pemimpin yang telah lalu. Di samping bersyukur ke hadrat Allat s.w.t, kita juga sewajarnya berterima kasih kepada tokoh-tokoh negara yang telah meletakkan landasan yang kukuh, sebagai asas di pelbagai peringkat, bagi menjamin terbinanya sebuah bangsa dan negara Malaysia yang aman dan makmur ini.

Sejarah kejayaan pendidikan yang dicapaikan sehingga kini seharusnya dijadikan sebagai pendorong kepada kecemerlangan pendidikan pada masa yang akan datang. Kita semua hendaklah sentiasa sedar bahawa proses pendidikan sepanjang hayat, sentiasa menjadi nadi kepada tercapainya segala matlamat. Kerana itu, saya berseru kepada semua pelajar, sama ada diperingkat rendah, menengah mahupun di peringkat institusi pengajian tinggi, agar sentiasa tekun menimba ilmu pengetahuan dan menguasai pelbagai kemahiran, tidak terlibat dengan pelbagai gejala susial yang merugikan, dan sebaliknya sentiasa berakhlak mulia serta hormat menghormati di kalangan sesama rakan sebaya, ahli keluarga dan seluruh anggota masyarakat.

Pada masa yang sama, pengurus dan pentadbir pendidikan hendaklah sentiasa berfikiran terbuka, bersedia untuk melakukan sebarang perubahan yang perlu dan bersikap proktif terhadap sebarang dasar yang dirancang dan dilaksanakan.

Semoga semangat 'KERNAMU MALAYSIA' akan menjadi penggerak kepada segala usaha, dan tercapainya segala cita-cita.

Selamat Menyambut Ulang Tahun Kemerdekaan ke - 44

Wabillahitaufik Walhidayah Wassalamulaikum Warahmatullahi Wabarakatuh. Terima kasih.

( TAN SRI DATO’ SERI MUSA BIN MOHAMAD )

MENTERI PENDIDIKAN MALAYSIA

KETUA PENGARAH PENDIDIKAN MALAYSIA

PERUTUSAN ULANG TAHUN KEMERDEKAAN KE -44

Assalamualaikum Warahmatullahi Wabarakatuh dan Salam Sejahtera

Terlebih dahulu saya ingin menghulurkan Salam Kemerdekaan kepada semua warga Kementerian Pendidikan di seluruh peluruk tanah air sempena menyambut ulang tahun kemerdekaan negara yang ke-44 pada 31 Ogos 2001. Ini bermakna sudah 44 tahun negara kita terlepas daripada genggaman penjajah. Sejak 31 Ogos 1957, kita telah menjadi sebuah negara bebas dan merdeka serta telah berpeluang menytadbir dan memerintah sendiri negara yang kita cintai ini. Pada hari ini, negara kita telah membangunan dengan begitu pesat sekali sehingga Malaysia diiktiraf sebagai sebuah negara yang termaju di antara negara-negara yang sedang membangun.

Pelajar-pelajar dan guru-guru yang dikasihi sekalian.

Dalam kita sama-sama memperingati ulang tahun kemerdekaan negara, kita juga seharusnya mengimbas kembali sejarah silam negara kita, iaitu pada zaman negara kita dijajah. Dipermulaan merdeka, dan setelah kita merdeka hampir setengah abad yang lalu. Saya percaya rentetan sejarah tersbut akan menjadi kita semua warganegara yang lebih insaf dan bersyukur. Kita bersyukur kerana kejayaan negara yang kita kecapi pada hari ini adalah hasil kerja keras dan pengorbanan generasi kita yang terdahulu. Kita bersyukur kerana kemerdekaan yang kita perolehi melalui proses yang cukup bijaksana, aman dan damai tanpa menumpahkan darah rakyat. Sewajarnya sikap diplomasi, toleransi dan berhemah tinggi yang dipraktikkan oleh Almarhum Tunku Abdul Rahman Putra Al-hj, bapa kemerdekaan kita semasa menuntut kemerdekaan daripada penjajahan Inggeris 44 tahun yang lalu, mendapat sanjungan tinggi dan menjadi ikutan generasi muda masa kini. "Berlembut bukannya bererti kalah dan berkeras pula belum tentu menjanjikan kemenangan". Itulah strategi yang patut kita ambil aitibar daripada pemimpin terdahulu. Seterusnya kita panjatkan kesyukuran kepada Yang Maha Esa, kerana setelah negara mencapai kemerdekaan, kita mempunyai ramai pemimpin yang berpandangan jauh dengan misi dan visi mereka yang unggul demi membina bangsa yang cemerlang di mata dunia.

Sebagai warganegara sebuah negara yang merdeka, tentunya kita merasa cukup bertuah, berbanding dengan rakyat negara-negara lain yang kemerdekaannya seusia dengan kita. Kita berjaya menjalani kehidupan yang selesa, makmur dan harmoni dalam kelompok masyarakat pelbagai kaum dan etnik. Rakyat dapat menikmati kemudahan pendidikan dari peringkat rendah hinggalah ke peringkat universiti. Dasar Pendidikan Kebangsaan dan Falsafah Pendidikan Kebangsaan jelas membuktikan kehebatan pemimpin-pemimpin kita terdahulu menyusun strategi ke arah perpaduan dan kecemerlangan rakyat. Hasil daripada sistem pendidikan yang mantap, kita mampu menjulang Jalur Gemilang di persada dunia antarabangsa sebagai negara termaju di kalangan negara-negara membangun yang lain. Jalur Gemilang telah berjaya meredah tujuh lautan mengeliling dunia yang dicipta oleh Dato' Azhar Mansor. Jalur gemilang juga berjaya dikibarkan di puncak gunung Everest oleh guru muda kita, Magendran beberapa tahun yang lalu. Banyak lagi contoh kehebatan Malaysia yang boleh kita sama-sama berbangga denganya. Demikianlah bukti kegigihan para pemimpin kita terdahulu, apatah lagi pucuk kepimpinan negara masa kini tidak jemu-jemu meniupkan semangat juang kepada rakyatnya dengan slogan "Malaysia Boleh".

Pelajar-pelajar dan guru-guru sekalian;

Pada tarikh keramat 31 Ogos ini, saya ingin mengajak anda semua menilai sendiri dengan penuh rasional sebagai insan bertuah yang dapat bernaung di bawah payung negara yang bernama MALAYSIA ini. Sebagai warga Kementerian Pendidikan, marilah kita mengiktiraf bahawa pendidikan telah memberi sumbangn yang besar kepada kemajuan negara yang kita kecapi pada hari ini. Sistem pendidikan di negara kita pula diakui sebagai antara yang terbaik berbanding dengan negara-negara membangun yang lain. Setiap rakyat kita menerima pendidikan secara percuma bermula dari peringkat prasekolah, rendah dan menengah. Sebilangan besar pelajar kita pula berpeluang menerima bantuan kewangan dalam bentuk biasiswa atau pinjaman bagi meneruskan pangajian mereka ke Institusi Tinggi (IPT) dan Institusi Pengajian Tinggi Swasta (IPTS). Sejak kita memperoleh kemerdekaan, setiap tahun Kerajaan telah menyalurkan peruntukan yang tinggi serta menyediakan pelbagai kemudahan dalam bidang pendididkan. Dengan peruntukan tersebut, Kementerian Pendidikan sentiasa berusaha mempertingkatkan kemudahan dan prasarana di sekolah-sekolah dari semasa ke semasa sesuai dengan keperluan dan keadaan semasa. Peluang-peluang pembelajaran terbuka luas untuk Institusi Pengajian Tinggi masing-masing. Inilah kegemilangan Malaysia. Maka sewajarnyalah generasi muda mengambil insiatif dan meningkatkan usaha lagi memelihara dan memupuk semangat cintakan negara yang kita cintai ini. Singkirkanlah segala gejala negatif yang cubamenular ke dalam pemikiran dan kehidupan para pelajar kita. Globalisasi dan kecanggihan teknologi bukan alasan untuk kita merelakan segala kepincangan yang berlaku dalam masyarakat kita, khususnya masyarakat remaja dewasa ini. Kita mesti kembali ke arah pembentukan sahsiah dan jati diri bangsa Malaysia yang bermaruah, berdisiplin, berdaya saing dan berwawasan agar ketamadunan negara bangsa kita sentiasa mendapat pengiktirafan dan menjadi ikutan kepada masyarakat dunia yang lain.

Saya menyeru kepada semua pelajar supaya terus gigih menimba ilmu pengetahuan, kemahiran dan pengalaman yang bakal membantu kehidupan anda serta kemajuan negara pada masa depan. Tidak lupa, saya merakamkan penghargaan kepada semua warga pendidik yang telah menyumbang khidmat bakti di seluruh negara untuk memberi pendidikan kepada anak-anak bangsa. Semoga kaum guru terus mempamerkan profesionalisme keguruan yang tinggi

'Selamat Menyambut Ulang Kemerdekaan Ke - 44'

Sekia. Wabillahi taufik wal hidayah, wassalamualaikum warahmatullahi wabarakatuh. Terima kasih.

DATUK ABDUL RAFIE BIN MAHAT

Ketua Pengarah Pendidikan Malaysia

